
     యిరవుల నుండుఁ డం చభయ మిచ్చి ప్రియంబున వీడుకొల్పఁగా

     నరుసముఁ జెంది వచ్చిరఁట యందఱు ముందఱిలీల గుంపు లై  6



చ.  అమరులపాలివాడు హరి యాయన యిచ్చిన బాస దప్పఁ డే 

     క్రమమున నైన గెల్చు మనగర్వము లింతకుఁ దెచ్చె నెఫ్టు 

     నక్రమమె యొనర్తు మేబలులఁ గైకొన మెంతటివారి నాదరిం

     పము బలవద్విరోధము శుభం బొనరించునె యెంతవారికిన్. 7



క.  హీనునితోఁ దగు రణము స, మానునితోఁ జేయఁ దగు సమాధానము సం

    ధానరణంబులు దగ వస,మానునితోఁ దొలఁగి కొలిచి మనుటయె యొప్పున్ . 8



మ.నడుమంత్రంబున బల్మి దెచ్చుకొని యన్యాయంబునన్ మూర్ఖు డె 

    క్కుడువాన్ దొడరంగఁ బోయి మడియున్ ఘోరానలజ్వాలలో 

    బడి నీఱౌ శలభంబులీల సహజభ్రాజిష్ణుశౌర్యుండు ని

    ల్కడ భావంబున నుడుఁ గయ్యమునకుఁ గాల్ద్రవ్వఁ డేపట్టునన్. 9 



క. తనబలము నెదిరి బలమును, గనుఁగొనక హితోపదేశక ర్తలపలుకున్

    వినక కుజనుండు సాహస,మునఁ జెడు బలుగాడ్పుఁ దొడరు బూరుగులీలన్  10 



ఉ. కావున దేవతార్థముగఁ గయ్యము సేయఁగ వచ్చువిష్ణుపైఁ

    బోవుట పాడి గా దతఁడు పుణ్యజనప్రియుఁ డాశ్రయించినన్ 

    గావక పోవఁ డిప్పు డవ కార్యము కయ్యము నెయ్య మొప్ప స 

    ద్భావముతో ముకుందునకె భక్తుల మైన నసాధ్య మున్న దే. 11 



క. రాక్షసులు సేరినను హరి, రక్షించునె యనఁగ వలదు ప్రహ్లాదాదుల్

   రాక్షసులు గారొ వారల, రక్షింపఁడొ మీ రెఱుంగరా హరిమహిమల్, 12 



సీ. ప్రళయాబ్ధి  మోఁకాలిబంటిగాఁ జరియించుమధుకైటభులఁ బట్టి మట్టుపెట్టెఁ 

    జాపచుట్టుగ ధరాచక్రంబుఁ జుట్టి కొంపోవుహిరణ్యాక్షుఁ బొడవడం చెఁ

    ద్రైలోక్యనాథుఁ డై తన కీడుజోడును గాంచ కున్న హిరణ్యకశిపుఁ ద్రుంచెఁ 

    జదువులదొంగ యై జలరాశి డాఁగిన కపటిహయగ్రీవు కడిమిఁ జెఱిచె 

తే. నముచి వధియించె సంహ్రాదనాము నొంచె, గెలిచె శుంభనిశుంభుల నలసహస్ర

    కవచుఁ దెగటార్చెఁ బరిమార్చెఁ గాలనేమిఁ, దరమె విష్ణునితోఁ బోరఁదమ్ములార. 



ఉ, వారలకంటె నెక్కు డగువారమె విష్ణునితోడఁ బోర ని

    ష్కారణ మల్గఁ డాయన నిజంబుగ నేరము లేక శౌరియం 

    దారయ దోస మేమి మనయందఱదోసమె తన్మనోంబుజం

    బీరస మొందఁ జేసె నిది యెంచి యొనర్పుఁడు మీఁదికార్యముల్. 14 . 



తే. అని హితం బెఱిఁగించినయన్నమాట, నాసుమాలియు మాలియు నాలకించి

    నీతిఁ దెలిసియుఁ దెలియక నీతి మాలి, యిద్దఱును గూడి యతనితో నిట్టులనిరి. 



శా. ఇష్టైశ్వర్యయుతంబు నీ నెలవు నీయిచ్ఛాదృశం బాయు వు 

     త్కృష్ట ప్రాభవశాలి వంచితతపోధిక్యంబు నీసొమ్ము నీ

					వర్గం: 	అచ్చుదిద్దబడినవి




				

			
			
		

		
			

		 ఈ పేజీలో చివరి మార్పు 5 మే 2020న 01:25కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

